
  

 
 

 

 

VENDIM 

 

Data e miratimit: 12 shkurt 2010  

 

 

Lënda nr. 320/09  

 

Kadri BALAJ (në emër të Mon BALAJT), Shaban XHELADINI (në emër të 

Arben XHELADINIT), Zenel ZENELI dhe Mustafa NERJOVAJ 

 

kundër 

  

UNMIK-ut  

  

 

  

Paneli këshillëdhënës për të drejta të njeriut, në seancën e mbajtur më 12 shkurt 2010, 

me anëtarët vijues të pranishëm:    

 

z. Marek NOWICKI, kryesues 

z. Paul LEMMENS 

Znj. Christine CHINKIN 

 

z. Rajesh TALWAR, zyrtar ekzekutiv 

  

 

Pasi morën parasysh ankesën e lartpërmendur, të parashtruar në pajtim me nenin 1.2 

të Rregullores së UNMIK-ut nr. 2006/12 për themelimin e Panelit këshillëdhënës për 

të drejta të njeriut, të datës 23 mars 2006,  

 

Pas shqyrtimit të kësaj ankese, vendosën si në vijim: 

 

 

I. FAKTET 

 

1. Ankesa është drejtuar kundër Urdhëresës administrative të UNMIK-ut nr. 2009/1 

për zbatimin e Rregullores së UNMIK-ut nr. 2006/12 mbi themelimin e Panelit 

këshillëdhënës për të drejta të njeriut, të datës 17 tetor 2009.    

 



  

2. Në bazë të preambulës së saj, Urdhëresa administrative e UNMIK-ut nr. 2009/1 

është lëshuar “për qëllim të qartësimit të natyrës së procedurave dhe të mjedisit të 

mbajtjes së tyre në dëgjimet publike të Panelit këshillëdhënës për të drejta të 

njeriut, marrjen parasysh të pranueshmërisë së ankesave nga ky Panel dhe të 

paraqitjes së afatit për dorëzimin e çfarëdo ankese Panelit këshillëdhënës për të 

drejta të njeriut duke konsideruar aftësinë e zvogëluar të UNMIK-ut për të 

ushtruar në mënyrë të efektshme pushtetin ekzekutiv në të gjitha fushat, nga të 

cilat ka rrjedhur kompetenca lëndore e ankesave lidhur me të drejtat e njeriut”.    

 

3. Urdhëresa administrative e UNMIK-ut nr. 2009/1 përmban gjashtë nene: 

 

- Neni 1 (“Seancat publike dëgjimore”) parasheh që “seancat publike dëgjimore 

do të organizohen në atë mënyrë dhe mjedis që mundësojnë ekzistimin e një 

ndjenje të qartë të procedurave jokundërshtuese, e cila duhet t’i bartet të gjithë 

pjesëmarrësve dhe qytetarëve në përgjithësi”, si dhe parasheh rregulla të tjera për 

zbatimin dhe qëllimin e seancave dëgjimore; 

 

- Neni 2 (“Çështjet e pranueshmërisë”) parasheh që çështjet e pranueshmërisë të 

analizohen në cilëndo fazë të procedurës. Gjithashtu, përmes këtij neni parashihet 

që “cilado ankesë që është apo mund të bëhet në të ardhmen pjesë e procesit të 

OKB-së për kërkesat e palëve të treta apo pjesë e procedurave sipas nenit 7 të 

Rregullores së ndryshuar të UNMIK-ut nr. 2000/47 për statusin, privilegjet dhe 

imunitetet e KFOR-i, UNMIK-ut dhe punonjësve të tyre në Kosovë, e datës 18 

gusht 2000, do të konsiderohet e papranueshme për arsye se procesi i OKB-së për 

kërkesat e palëve të treta dhe procedura sipas nenit 7 të Rregullores nr. 2000/47 

janë instrumente në dispozicion në pajtim me nenin 3.1 të Rregullores”. Në fund, 

neni 2 parasheh që komentet për bazueshmërinë e shkeljes së pretenduar të të 

drejtave të njeriut dorëzohen vetëm pasi që Paneli të ketë përcaktuar 

pranueshmërinë e ankesës; në rast kur ngritën çështje të reja rreth pranueshmërisë 

pas shpalljes së ankesës si të papranueshme, Paneli pezullon shqyrtimin e tij për 

bazueshmërinë derisa të ripërcaktohet pranueshmëria e ankesës;   

 

- Neni 3 (“Emërimi dhe dorëheqja e anëtarëve të Panelit) parasheh që kryetari i 

Gjykatës Evropiane për të Drejta të Njeriut të propozon numër të mjaftueshëm të 

kandidatëve të përshtatshëm për emërim në Panel”. Nëse brenda periudhës prej 

një muaji UNMIK-u nuk pranon propozime apo nëse numri i tyre është i 

pamjaftueshëm, Përfaqësuesi Special i Sekretarit të Përgjithshëm (PSSP) mund të 

bëjë emërimin e nevojshëm pa propozimin e kërkuar, “pas konsultimeve me 

organet relevante ndërkombëtare për të drejta të njeriut”. Po kështu, përmes këtij 

neni parashihet që në rast se njëri anëtar i Panelit apo më shumë syresh japin 

dorëheqje nga pozita e tyre, Paneli nuk mund të bëjë përcaktime të tjera deri në 

emërimin e anëtarëve të ri; 

 

- Neni 4 (“Publikimet e Panelit këshillëdhënës”) parasheh që “të gjitha publikimet, 

shpalljet dhe komunikatat për shtyp” të Panelit të bëhen përmes Zyrës së 

zëdhënësit dhe të informimit publik të UNMIK-ut;   

 

- Neni 5 (“Data e fundit për parashtrimin e ankesave”) parasheh që asnjë ankesë 

nuk do të jetë e pranueshme nëse pranohet më vonë se më datën 31 mars 2010;   

 



  

- Neni 6 (“Hyrja në fuqi”) parasheh që Urdhëresa administrative e UNMIK-ut nr. 

2009/1 të hyjë në fuqi më 17 tetor 2009, dhe të vlejë për të gjitha ankesat që presin 

vendim nga Paneli.   

 

4. Palët ankuese në këtë lëndë janë gjithashtu palë ankuese edhe në lëndën tjetër me 

nr. 04/07, e cila ankesë është parashtruar më 11 tetor 2007, dhe aktualisht pret 

vendimin e Panelit. Paneli e shpalli atë lëndë si të pranueshme më 6 qershor 2008 

(Paneli Këshillëdhënës për të Drejta të Njeriut – më tutje në tekst PKDNj, Balaj 

dhe të tjerët nr. 04/07, vendimi i datës 6 qershor 2008). Gjatë fazë së përcaktimit 

të bazueshmërisë të lëndës së lartpërmendur, përmes një parashtrese të datës 16 

shtator 2008, e cila u zgjerua më tej më 15 dhjetor 2008, 11 mars 2009, 1 korrik 

2009 dhe 11 gusht 2009, PSSP-ja ngriti një vërejtje për pranushmërinë e ankesës, 

duke u bazuar në mosshterrimin e mjeteve juridike në dispozicion. Në bazë të 

PSSP-së, ankesa ishte pjesë e shqyrtimit në vazhdim e sipër të Bordit të UNMIK-

ut për shqyrtimin e kërkesave, e cili është pjesë e Procesit të OKB-së për kërkesat 

e palëve të treta. Palët ankuese u përgjigjen se Procesi i OKB-së për kërkesat e 

palëve të treta nuk ka përbërë një mjet juridik dhe, sido që të jetë, i njëjti ka qenë i 

paefektshëm.    

 

5. Kjo çështje ka qenë ende në shqyrtim e sipër kur PSSP-ja nxori Urdhëresën 

administrative të UNMIK-ut nr. 2009/1, më 17 tetor 2009. 

 

6. Përmes parashtresës së datës 30 tetor 2009, të pranuar më 18 janar 2010, PSSP-ja 

ritheksoi, tani duke u bazuar në nenin 2 të Urdhëresës administrative të UNMIK-

ut nr. 2009/1, se ankesa e lëndës nr. 04/07 është e papranueshme në bazë të asaj se 

ankesa është pjesë e Procesit të OKB-së për kërkesat e palëve të treta sipas nenit 7 

të Rregullores nr. 2000/47.     

 

7. Paneli ende nuk ka marrë qëndrim lidhur me vërejtjen e PSSP-së për lëndën nr. 

04/07. Siç është cekur me lartë, për lëndën 04/07 ende pritet vendimi i Panelit.   

 

II. ANKESAT  

 

8. Ankuesit pretendojnë shkeljen e të drejtës së tyre për gjykim të drejtë, ashtu siç 

garantohet përmes nenit 6 § 1 të Konventës Evropiane për të Drejta të Njeriut 

(KEDNj). Në bazë të ankuesve, Urdhëresa administrative 2009/1 “ka qëllim të 

ketë efekt në (1) rihapjen e çështjes së pranueshmërisë, (2) përcaktimin e çështje 

së pranueshmërisë (3) parandalimin e Panelit për shqyrtimin e bazueshmëriusë së 

ankesës (4) parandalimin e procedurave kundërshtuese në aplikacionin nr. 04/07 

dhe (5) të zvogëlojë pavarësinë dhe paanshmërinë e Panelit”. Ata thonë se 

Urdhëresa administrative paraqet “një tentim të hapur nga ana e ekzekutivit, në 

këtë rast nga ana e PSSP-së, për të dhënë interpretim obligues të ligjit përkatës”, 

dhe si e tillë, përbën “një shkelje shumë të rëndë” të së drejtës për seancë të drejtë 

dëgjimore.      

   

9. Ankuesit shprehimisht thonë “se rezervojnë të drejtën për të argumentuar se 

dispozitat e Urdhëresës administrative 2009/1 shkojnë përtej kompetencave dhe 

janë në kundërshtim me dispozitat e [Rregullores nr. 2006/12, të datës 23 mars 

2006 për themelimin e Panelit këshillëdhënës për të drejta të njeriut (më tutje në 

tekst: Rregullorja 2006/12)]”. 



  

 

III. PROCEDURA PARA PANELIT 

 

10. Ankesa është parashtruar më 12 nëntor 2009 dhe është regjistruar më 20 nëntor 

2009. Gjatë procedurave para Panelit, ankuesit janë përfaqësuar nga z. Halim 

Sylejmani, avokat nga Kosova, dhe nga zotërinjtë Poll Trop (Paul Troop) dhe 

Xhud Banting (Jude Bunting), avokatë nga Londra.   

 

11. Ankesa i është komunikuar PSSP-së më 24 nëntor 2009, në mënyrë që ai të jep 

komente mbi pranueshmërinë e saj. PSSP-ja u përgjigj me komente më 14 dhjetor 

2009. 

 

IV. LIGJI 

  

12. Para shqyrtimit të lëndës për bazueshmërinë e saj, Paneli duhet të vendos nëse 

duhet të pranohet lënda apo jo, duke marrë parasysh kriteret e pranueshmërisë, të 

parapara me nenet 1, 2 dhe 3 të Rregullores së UNMIK-ut nr. 2006/12.      

 

13. Siç ka argumentuar Paneli në PKDNj në vendimin e datës 17 prill 2009, 

Demiroviq, nr. 57/08,  dhe në vendimin ,Jovanoviq, nr. 52/08, të datës 23 maj 

2009, PSSP-ja vendos skemën rregullative të sistemit të ankesave të parashtruara 

në Panel, dhe Paneli nuk ka juridiksion për të shqyrtuar përputhshmërinë e bazës 

ligjore të funksionimit të tij brenda standardeve të të drejtave të njeriut.   

 

14. Është e vërtetë se në lëndët Demiroviq and Jovanoviq, ankesat ishin parashtruar 

kundër Rregullores së UNMIK-ut nr. 2006/12, ndërsa në këtë lëndë ankesa është 

drejtuar kundër Urdhëresës administrative për zbatimin e asaj Rregulloreje.    

 

15. Megjithatë, edhe nëse mund të vihet seriozisht në pyetje nëse PSSP-ka ka 

kompetencë t’i ndryshojë disa nga parimet bazë të Rregullores së UNMIK-ut nr. 

2006/12 përmes një urdhërese administrative për zbatimin e saj, Paneli konsideron 

se për qëllime të juridiksionit të tij, nuk ka dallim nëse modifikimet janë bërë 

përmes një rregulloreje ose përmes një urdhërese administrative. Mbetet fakti se 

dispozitat e Urdhëresës administrative të UNMIK-ut nr. 2009/1 përbëjnë pjesën e 

bazës së funksionimit të Panelit.     

 

16. Rrjedhimisht, Paneli me keqardhje vjen në përfundim se nuk ka juridiksion për 

shqyrtimin e ankesës.   

 

 

SI RRJEDHOJË E KËTYRE ARSYEVE, 

 

Paneli njëzëri, 

  

 

SHPALL ANKESËN SI TË PAPRANUESHME. 

 

 

 

 



  

Rajesh TALWAR                                                  Marek NOWICKI 

Zyrtar ekzekutiv                          Kryesues 


